
JANGAN BUKA KERTAS  SOALAN INI SEHINGGA DIBERITAHU
1. Kertas   soalan  ini  mengandungi   empat   soalan.
2. Jawab  semua  soalan.

3. Jawapan  bagi  Soalan 2(b),  Soalan 2(c),   Soalan 2(d),  dan Soalan 4  berdasarkan teks  Komponen  Kesusateraan  Melayu  Tingkatan  4.
4. Jawapan  boleh  ditulis  dalam  tulisan  Rumi  atau  Jawi
Dicetak oleh:

SMKA Durian Guling Marang Terengganu

Kertas soalan ini mengandungi 8 halaman bercetak

         Lihat halaman sebelah

Soalan  1 :  Rumusan 

 [ 30 markah ]

Baca petikan  di bawah  dengan teliti, kemudian buat satu rumusan  tentang usaha-usaha memerangi  kejadian jenayah dan kekangan-kekangan untuk memeranginya.  Panjangnya  rumusan  hendaklah  tidak  melebihi  120 patah perkataan.
Kejadian jenayah seperti pembunuhan menggunakan senjata api yang semakin berleluasa sekarang merupakan fenomena baharu. Perkembangan ini sudah tentu amat membimbangkan orang ramai. Hal ini bukan lagi adegan layar biru yang selalu kita tonton di panggung wayang mahupun televisyen, tetapi kini benar- benar berlaku di negara ini. Lantaran itu, usaha  menangani kes jenayah ini amat perlu dan yang paling penting membanterasnya daripada terus berlaku. Ketua Polis Negara, Tan Sri Dato’ Khalid bin Abu Bakar memberi jaminan PDRM akan mempertingkatkan penguatkuasaan  keselamatan terutama bagi mengatasi jenayah yang  berleluasa.

               Sebenarnya  banyak faktor yang menyebabkan berlakunya kejadian jenayah. Selain kebanjiran masuk warga asing ke negara ini yang mungkin menyumbang peningkatan kadar jenayah, faktor pemansuhan Ordinan Darurat  dan pemerolehan senjata api dengan cara yang mudah kerana kedudukan Malaysia bersempadan dengan Thailand turut menjadi punca. Berikutan peningkatan kes jenayah di negara ini, pihak Kementerian Dalam Negeri (KDN) juga akan mempertingkatkan penguatkuasaan kawalan keluar masuk di sempadan Kelantan dan Thailand kerana terdapat kelonggaran dalam urusan keluar masuk penduduk di sempadan Thailand dan Kelantan atas pelbagai alasan. Polis Diraja Malaysia juga telah mewujudkan Unit Risikan Bersepadu  sebagai  pusat  pengumpulan  dan risikan jenayah. Pihak polis dan Kementerian Dalam  Negeri turut mengkaji cadangan mewujudkan talian khas kecemasan yang disambungkan terus ke Bukit Aman supaya tindakan pantas dapat dilaksanakan dalam tempoh masa lebih singkat.

               Bagi menangani masalah jenayah secara efektif, kerajaan bersedia memberikan apa- apa sahaja yang diperlukan oleh Polis Diraja Malaysia untuk menambah keberkesanan dan usaha pasukan itu untuk memerangi jenayah. Sebuah jawatankuasa kecil khususnya melibatkan soal perundangan telah diwujudkan untuk menentukan peruntukan perundangan tambahan bagi memerangi jenayah. Menurut Perdana Menteri, kadar jenayah semakin menurun selepas Program Transformasi Kerajaan dilaksanakan sejak tahun 2009. Polis Diraja Malaysia juga mengambil inisiatif mewujudkan Unit Rondaan Bermotosikal sempena program Bersatu Perangi Jenayah yang melibatkan kawasan perumahan.

               Di samping itu, kerajaan turut menambah peruntukan untuk menyediakan Kamera Litar Tertutup di kawasan perumahan dan lot perniagaan yang memerlukan. Akhir sekali, sebagai mengakui peranan penting masyarakat  dalam usaha memerangi masalah jenayah pihak polis mempraktikan konsep 3K iaitu kolaboratif, kreativiti dan komunikasi sekali gus menjadikan masyarakat sebagai rakan dalam usaha membanteras jenayah. Tegasnya melalui konsep ini, masyarakat berasa lebih selamat dan selesa dengan kehadiran polis serta mudah bagi mereka untuk berinteraksi di samping bekerjasama dengan pihak polis.

Secara  tuntasnya,  usaha  memerangi  jenayah  ialah  satu ‘peperangan’ yang  memerlukan  komitmen  dan  sokongan  berterusan  daripada  semua  lapisan  masyarakat  secara  aktif  dan  proaktif. Hal  ini  bagi  mewujudkan  persekitaran  yang  selamat  kepada rakyat, selain  adanya  kuasa  perundangan  kepada  pihak  berkuasa.  

Dipetik dan diubah suai daripada

‘Menangani Jenayah Berat’

Oleh Hj Samat B. Buang.

Fokus SPM Oktober 2013

Soalan  2  : Pemahaman
         [  35 markah  ]
Soalan  2 (a) – Petikan  Umum 
Berdasarkan  petikan Soalan 1, jawab  soalan-soalan  yang  berikut  dengan  menggunakan  ayat anda  sendiri.
(i) Berikan  maksud rangkai kata  mempraktikkan  konsep.  

[2 markah]
(ii) Pengarang  mengemukakan  beberapa  sebab berlakunya kejadian  jenayah. 

Nyatakan sebab-sebab tersebut.

                    

[3  markah]
(iii) Kejadian  jenayah  yang  semakin  berleluasa  akan  menyebabkan  pelbagai  kesan.

Pada pendapat anda, apakah kesan-kesan  yang  akan  berlaku  sekiranya 

kes jenayah tidak ditangani?  Jelaskan  dua  kesan.

[4 markah]

Soalan 2(b) – Petikan Prosa Moden
Baca petikan cerpen di bawah dengan teliti, kemudian jawab soalan-soalan yang berikutnya dengan menggunakan ayat anda sendiri.


Kos pembinaan sebuah reban ayam tertutup dengan sistem penyaman udara dan peralatan memberi makanan semiautomatik melebihi dua ratus ribu ringgit. Hakim sudah beberapa kali turun naik tangga bank untuk berbincang tentang pinjaman projek pertanian. Kertas kerja sudah beberapa kali dipinda sehingga akhirnya pinjaman diluluskan. Pinjaman sebanyak itu memerlukan cagaran dan dia tidak ada harta yang lain selain tanah Pak Kaduk yang baru ditebusnya dengan susah payah. Mujurlah seorang Yang Berhormat sanggup campur tangan dan memujuk pihak bank untuk meluluskan pinjamannya. Dengan pinjaman itu terbinalah sebuah reban ayam yang boleh memuatkan sepuluh ribu ekor ayam.


Hakim menandatangani kontrak dengan pihak RAJA. Maka jadilah dia seorang petani moden merangkap anak muda yang berjasa kepada nusa dang bangsa dengan menyumbangkan ke arah penambahan pengeluaran makanan negara.

( Dipetik daripada Cerpen Kaduk, Ayam dan Raja,

Antologi Jaket Kulit Kijang dari Istanbul, hal 49 – 50 )

i) Nyatakan cabaran yang dihadapi oleh Hakim sebelum bergelar seorang petani moden?

[ 2 Markah ]

ii) Selain masalah modal, huraikan cabaran-cabaran yang mungkin dihadapi oleh golongan belia yang ingin menjadi petani moden.

[ 3 Markah ]

iii) Jelaskan satu nilai kemanusiaan yang terdapat dalam petikan di atas dan satu nilai kemanusiaan lain yang terdapat dalam keseluruhan cerpen.

[ 4 Markah ]

Petikan 2(c) – Petikan Prosa Tradisional

Baca petikan prosa klasik di bawah dengan teliti, kemudian jawab soalan-soalan yang berikutnya dengan menggunakan ayat anda sendiri.


Sebermula makan Laksamana pun memakai pakaian penjurit. Maka Laksamana pun berjalanlah. Pada malam itu kelam-kabut dan hujan pun rintik-rintik. Maka Kertala Sari pun masuklah ke dalam kota. Maka Laksamana pun tidur di tengah pasar itu. Maka didengar oleh  Laksamana kaki Kertala Sari itu terlalu gemuruh bahananya. Maka Laksamana pun tahulah akan Kertala Sari datang itu. Maka Kertala Sari pun berjalanlah ke tengah pasar itu. Maka tertendang kakinya pada tubuh Laksamana.


Maka Kertala Sari pun berdirilah atas kepala Laksamana itu, katanya, “Teririk bangkai pula aku ini!”


Ada pun akan Laksamana tidur itu kerisnya sudah terhunus, lalu ia bangun melompat menikam dada Kertala Sari terus ke belakangnya.


Maka Laksamana pun berkata, “Ceh, mati engkau olehku!”


Setelah Kertala Sari merasai luka itu, maka dihunusnya kerisnya pula mengusir Laksamana. Dua tiga langkah maka ia pun rebah terjerumus lalu mati. Maka oleh Laksamana dihirisnya syahwatnya diambilnya lalu ia kembali ke rumahnya.

( Dipetik daripada Kepimpinan Melalui Teladan,

Antologi Jaket Kulit Kijang dari Istanbul, hal. 36 )

i) Berikan maksud terlalu gemuruh bahananya.

                      [ 2 markah]
ii) Nyatakan tindakan Laksamana sebelum membunuh Kertala Sari.
   
                                                                                                           [ 3 markah ]
iii) Pada pendapat anda, adakah wajar Laksamana mengambil tindakan dengan tidur di tengah pasar?                                                                       [ 3 markah ]

Soalan 2(d) – Gurindam

Baca gurindam di bawah dengan teliti, kemudian jawab soalan-soalan yang berikutnya 
dengan menggunakan ayat anda sendiri.


GURINDAM DUA BELAS


( Fasal yang ketiga )


Apabila terpelihara mata,


Sedikitlah cita-cita.


Apabila terpelihara kuping,


Khabar yang jahat tiadalah damping.


Apabila terpelihara lidah,


Nescaya dapat daripadanya faedah.


Bersungguh-sungguh engkau memeliharakan tangan,


Daripada segala berat dan ringan.


Apabila perut terlalu penuh,


Keluarlah fiil yang tiada senonoh.



Anggota tengah hendaklah diingat,


Di situlah banyak orang yang hilang semangat.


Hendaklah peliharakan kaki,


Daripada berjalan yang membawa rugi.


Mohd Yusof Md Nor dan Abd Rahman Kaeh ( Penyelenggara )


Puisi Melayu Tradisi, 1996


Fajar Bakti Sdn. Bhd.

i) Berikan maksud,

Apabila  terpelihara lidah,

Nescaya  dapat  daripadanya faedah.


          [ 2 markah ]

ii) Pada pendapat anda, apakah kesan buruk jika seseorang tidak menjaga lidahnya.

Nyatakan tiga kesan tersebut.




          [ 3 markah ]

iii) Kemukakan dua pengajaran yang terdapat dalam gurindam tersebut    
                                                                                                           [ 4 markah ]

Soalan 3 : Pengetahuan dan Kemahiran Bahasa

(30 markah)

Jawab semua soalan

(a) Tulis satu ayat bagi setiap perkataan dalam pasangan kata di bawah ini untuk menunjukkan bahawa anda faham akan maksud dan penggunaannya. Anda tidak boleh menambahkan , menukarkan atau menggugurkan imbuhan atau menggunakan perkataan itu sebagai peribahasa atau nama khas.

(i) kesal – kesan

(ii) luluh – lumpuh

(iii) belut  – belot

[ 6 markah ]

(b) Tulis ayat-ayat di bawah ini dalam bentuk cakap ajuk dengan mengekalkan susunan isinya.

(i) Hasan memberitahu Ah Meng bahawa negara mereka banyak mempunyai tempat menarik untuk dilawati.

(ii) Puan Maria menasihati anaknya supaya sentiasa menghormati orang yang lebih tua daripadanya.

(iii) Tahir mengajak Kumar pergi ke perpustakaan untuk mencari buku-buku rujukan bagi projek yang diberikan oleh guru Sejarah mereka.

 [ 6 markah ]

(c) Dalam setiap ayat bawah ini terdapat satu kesalahan ejaan dan satu  kesalahan imbuhan. Senaraikan dan betulkan kesalahan-kesalahan itu . Anda tidak boleh menyenaraikan lebih daripada satu  kesalahan ejaan dan satu kesalahan imbuhan. Anda tidak perlu menyalin ayat  itu semula.

(i) Pondok talipon di kampung itu rosak  akibat membuat mereka yang tidak bertanggungjawab.

(ii) Encik Chong kekeluargaan gemar menuntun wayang gambar pada waktu lapang.

(iii) Pamiran Kebaya Nyonya yang diadakan di hotel itu mendapat bersambut yang hangat.

[ 6 markah ]

(d) Dalam setiap ayat di bawah ini terdapat satu kesalahan penggunaan kata atau istilah dan satu kesalahan tatabahasa. Senaraikan dan betulkan kesalahan-kesalahan itu . Anda tidak boleh menyenaraikan lebih daripada satu  kesalahan   penggunaan kata atau istilah dan satu kesalahan tatabahasa. Anda tidak perlu menyalin ayat itu semula.

(i) Sikap suka membaca dapat menaikkan ilmu pengetahuan atau meluaskan minda seseorang.

(ii) Para pelajar-pelajar yang membawa  basikal ke sekolah dikehendaki sentiasa mematuhi peraturan lalu lintas.

(iii) Yang Berhormat Tuan Pengetua merasmikan pembukaan Minggu Bahasa ke Sekolah Menengah Seri Rampai.

















 [ 6 markah ]
(e) Baca ayat-ayat di bawah dengan  teliti , kemudian nyatakan peribahasa yang sesuai dengan ayat-ayat  tersebut.

(i) Kalau bernasib baik mereka akan selamat, tetapi kalau bernasib malang  mereka akan menerima kecelakaan.

(ii) Dia menyangka bahawa dia akan selamat setelah terlepas daripada menerima ancaman orang itu, malangnya ancaman yang lebih besar terpaksa  dihadapinya apabila dia berpindah ke tempat lain.

(iii) Setelah menerima hukuman, barulah dia sedar akan kesilapannya.

[ 6 markah ]

Soalan 4 : Novel

(15 markah)

Jawab soalan-soalan di bawah berdasarkan  novel yang berikut:




Pantai Kasih , karya Azmah Nordin.

(a) Watak dalam novel berperanan untuk menghidupkan penceritaan.


Huraikan dua perwatakan watak sampingan yang  terdapat  dalam  novel 
yang  anda  kaji. 


















 [ 7 markah ]

(b) Berdasarkan novel yang telah anda kaji, huraikan   tiga persoalan  
yang terdapat dalam novel tersebut.





[ 8 markah ]

-soalan tamat-

8

